
Trivnaðarmálaráðið  


Fíggjarmálaráðið

Att: Petur A. Lamhauge, aðalstjóri
Postsmoga 2039

165  Argir

Viðvíkjandi heimildarspurninginum hjá Húsalánsgrunninum at keypa fastogn.
Landsstýrismaðurin í almanna- og heilsumálum hevur yvirfyri stýrinum í Húsalánsgrunninum fleiri ferðir víst á, at Almanna- og heilsumálastýrið metir ikki, at Húsalánsgrunnurin hevur heimild at keypa fastognir, men bert at veita lán til onnur til hetta endamál.

Hóast hetta, so hevur Húsalánsgrunnurin keypt ognir, og tað eru hesi viðurskifti, sum núverandi landsstýrismaður í familju- og heilsumálum ætlar at gera nakað við.

Gongd kom rættuliga í málið, tá ið fyrispurningur kom frá Landsstýrismálanevndini til landsstýrismannin í almanna- og heilsumálum, Sámal Petur í Grund, í desember í 2001. Landsstýrismálanevndin hevði samtykt at biðja landsstýrismannin sum eftirlitsmyndugleika sambært grein 2 í lógini um húsalánsgrunnin um at greiða nevndini frá, 

· hvørt og í hvønn mun Húsalánsgrunnurin ella Íbúðagrunnurin hava keypt hús ella fastognir,

· um hesi keyp hava neyðuga heimild í húsalánsgrunslógini og 

· hvørji stig, landsstýrismaðurin ætlar at taka, um neyðug heimild ikki er.

Í hesum sambandi heitti landsstýrismaðurin á Húsalánsgrunnin um at ummæla omanfyri nevndu spurningar. Svarið frá stýrinum fyri Húsalánsgrunnin er hjálagt sum skjal 1. Við skrivi dagfest 1. februar 2002 bað landsstýrismaðurin um nágreiniligari svar, sí skjal 2. Stýrið fyri Húsalánsgrunnin hevur á síðu 7 í frágreiðingini til landsstýrismannin sagt frá, at Húsalánsgrunnurin hevur, hóast stýrið er púrasta ósamt við landsstýrismannin, gjørt eftir boðunum, og hevur í 2001 tilskjeytað Íbúðagrunninum tær keyptu ognirnar. Í tí sambandinum spurdi landsstýrismaðurin, um hetta merkti, at Húsalánsgrunnurin hevði avhendað allar ognir sínar til Íbúðagrunnin og at Húsalánsgrunnurin ongar ognir átti. Harafturat segði landsstýrismaðurin, at um hetta var gjørt, so vildi hann hava at vita, hvussu hetta var gjørt og við hvørji lógarheimild.

Stýrið fyri Húsalánsgrunnin svaraði landsstýrismanninum aftur við skrivi dagfest 4. februar 2002, skjal 3, harí stóð, at Húsalánsgrunnurin hevði avhendað til Íbúðargrunnin matr. nr. 897e, Tórshavn, og matr. nr. 897k, Tórshavn, sum eru ognir við Íslandsvegin, matr. nr. 804a, Tórshavn, sum er ogn við Dalavegin og matr. nr. 755, Tórshavn, sum er ogn undir Pisuvarða. Húsalánsgrunnurin upplýsti, at hetta varð gjørt við skjeyti frá Húsalánsgrunninum til Íbúðagrunnin. Harumframt varð víst á í skrivinum, at sum áður var fráboðað, hevði alla tíðina verið ætlanin, at ognirnar skuldu liggja undir Íbúðagrunninum, sum síðani skuldi skjeyta tær víðari til sjálvsognarstovnar ella íbúðarfeløg. 

Við skrivi dagfest 11. februar 2002 svaraði landsstýrismaðurin í almanna- og heilsumálum Landsstýrismálanevndini aftur uppá teir spurningar, sum nevndin setti. Fyrst varð víst til svarið frá stýrinum fyri Húsalánsgrunninum til landsstýrismannin, og harumframt vísti landsstýrismaðurin á, at: "landsstýrismaðurin metir ikki, at Íbúðagrunnurin hevur neyðuga heimild til at keypa hús ella fastognir. Endamál Íbúðagrunsins er at fremja og stuðla kommunum, feløgum og stovnum at útvega og reka íbúðahús. Íbúðagrunnurin hevur heimild til at veita lán til íbúðafeløg og íbúðastovnar, og Íbúðagrunnurin kann sjálvur seta á stovn eitt tílíkt íbúðafelag ella stovn. Um Íbúðagrunnurin nýtir hesar heimildir, er ásett í § 24, hvussu fíggingin frá Íbúðagrunninum skal fara fram. Stjórin fyri Húsalánsgrunninum vísir á í skrivinum dagfest 4. februar 2002 til Almanna- og heilsumálastýrið, at tað alla tíð hevur verið ætlanin, at ognirnar skulu liggja undir Íbúðagrunninum, sum so skjeytar tær víðari til sjálvsognarstovn/ar ella íbúðalutafelag/øg. Hetta er tíverri ikki gjørt.

Av teirri orsøk, at tey boð og skriv, sum farin eru til Húsalánsgrunnin um heimildir hjá Húsalánsgrunninum at gera íløgur í keyp av ognum, byggilendi v.m., í høvuðsheitum hava viðgjørt Húsalánsgrunnin og ikki Íbúðagrunnin, fer landsstýrismaðurin at taka hetta mál upp við stýrið fyri Húsalánsgrunnin beinanvegin, so hesi viðurskifti kunnu fáast í rættlag." Sí skjal 4 og 5.

Landsstýrismaðurin í almanna- og heilsumálum var á fundi við stýrið fyri Húsalánsgrunnin tann 20. februar 2002, sí skjal 6. Niðurstøðan av fundinum var, at landsstýrismaðurin ynskti at fáa nærri skrivliga frágreiðing frá stýrinum um ætlanina við teimum umtalaðu ognunum, sum Íbúðagrunnurin eigur í dag. Stýrið fyri Húsalánsgrunnin sendi landsstýrismanninum í almanna- og heilsumálum eina frágreiðing um hesar ognir við skrivi dagfest 22. februar 2002, sí skjal 7.

Tann 11. mars 2002 varð so aftur skriv sent til stýrið fyri Húsalánsgrunnin, har landsstýrismaðurin enn einaferð vísti á, at mett varð, at Íbúðagrunnurin ikki hevði neyðugu heimildina at keypa hús ella fastognir. Í hesum skrivi varð heitt á stýrið fyri Húsalánsgrunnin um at fáa hesi viðurskifti uppá pláss beinanvegin, annaðhvørt við at selja ognirnar víðari ella taka stig til at stovna ein sjálvsognarstovn, sí skjal 8. 

Eitt líknandi skriv varð tann 12. mars 2002 sent Landsstýrismálanevndini, sí skjal 9.

Við skrivi dagfest 21. mars 2002 frá stýrinum fyri Húsalánsgrunnin til landsstýrismannin vísti stýrið á, at tey ætlaðu at taka áheitanina til eftirtektar um at stovna ein slíkan felagsskap. Men víst varð á, at Íbúðagrunnurin væntar pening at loysa ætlaðu verkætlanina. Skotið varð tí upp í sama skrivi, at Húsalánsgrunnurin rindar í eykaavdrátti 10 mió. kr. av landskassaláni grunsins, og at hesin peningur verður fluttur til Íbúðagrunnin eftir sama leisti, sum varð gjørt í 1998 við eykajáttan, sí skjal 10.

Landsstýrismaðurin í familju- og heilsumálum, sum í dag hevur ábyrgd av Húsalánsgrunninum, ætlar at fáa avgreitt hetta mál skjótast tilber. Í hesum sambandi verður heitt á Fíggjarmálaráðið um at koma við teirra meting av, hvussu hetta mál eigur at avgreiðast fíggjarliga.

Málið hevur skund.

Bill Justinussen

landsstýrismaður


/
Aibritt á Plógv



aðalstjóri

Tórshavn, tann 08-07-2002

